Коми Республикаын помасис 2011 вося гожся уджалан кампания.

Кампания серти кывкöртöдъяс вöчисны Гожся уджалан отрядъясын да уджалан бригадаясын участвуйтысьяслöн республиканскöй слёт вылын, мый мунiс Коми Республика котыртöмсянь 90 во пас улын «Мечта» челядьлысь дзоньвидзалун бурмöдан лагерын. Сезонсö кыпыда пöдлалiсны Содтöд тöдöмлун сетан республикаса шöринын.
Гожся уджалан кампания эштöдöмöн чолöмалiс Коми Республикаса Юралысьöс вежысь – Коми Республикалöн сьöм овмöсса министр В.Тукмаков: «Томуловлöн лагеръяс уджалöны зэв важысянь нин, но 2011 вося тайö гожöмыс торъялö сыöн, мый зэв уна том йöз – 4,5 сюрс морт участвуйтiсны лагеръяслöн уджын. Талун Коми Республикаса Веськöдлан котыр ыджыд тöдчанлун сетö томуловлы, тайö тöдчö оз сöмын уджалан лагеръяслы отсöг серти, но уна мукöдторйын. Ми дасьöсь тiянлы отсасьны и водзö. Чайта, выль нога уджалöмас босьтчасны 2012 воын нöшта на уна ныв-зонпосни».
Таво медводдзаысь томуловлысь лагеръяссö наградитiсны Коми Республикаса Юралысьлöн переходящöй кубокъясöн.

*** Слётын участвуйтiсны 14 арöссянь 18 арöсöдз 82 ныв-зон, кодъяс гожся уджалан кампания дырйи бура петкöдлiсны асьнысö да шедöдiсны уджын ыджыд вермöмъяс. Слётсö котыртiсны Коми Республикаса  йöзöс уджöн могмöдöмöн веськöдланiн, Коми Республикаса йöзöс велöдан министерство да «Республикаса томуловлöн спорт да туризм шöрин» Коми Республикаса челядьлы содтöд тöдöмлун сетан государственнöй асшöрлуна  учреждение. Слётыс мунiс «Коми Республикаса том йöз (2011-2013 вояс)» республиканскöй дыр кадся торъя мога уджтас серти.
